
Illorsuit ammaqqinneqarnissaanut Naalakkersuisut pilersaarummik suliaqaqqullugit Inatsisartut 

aalajangiiffigisassaattut siunnersuut. Pilersaarummi nunaqarfiup pilerseqqinneqarnissaanut pisortallu 

ingerlatsinerisa aallarteqqinneqarnissaannut pisariaqartinneqartunik inatsisitigut tunngavissat 

ilaatinneqassapput, pilersaarullu kingusinnerpaamik UPA 2027-mi Inatsisartunut 

saqqummiunneqassalluni. 

(Inatsisartunut ilaasortaq Aqqalu C. Jerimiassen, Atassut) 

(Siullermeernera) 

 

Aqqalu C. Jerimiassen, Atassut, siunnersuutaanut qujanaq. 

Demokraatit Atassutip Illorsuup siunissaa pillugu qulaajaasoqarnissaanik kissaataa isumaqatigaat. 

Illorsuarmiut angerlarsimaffimminnut uteqqinnissamik kissaataat pimoorunneqassasoq, periarfissallu 

tigussaasumik sulissutigineqassasut isumaqatigaarput. Taakkununnga angerlarsimaffimminnut, 

eqqaamasaminnut peqatigiinnermullu ilaasimaffigisaminnut tunngavoq. 

Suliaq ingerlaqqittariaqartoq Atassut isumaqatigaarput. Peqatigisaanilli isumaqarpugut tullertut 

qulaajarneqartariaqartoq, Illorsuit ammaqqissinnaanera sioqqullugu isumannaallisaanikkut qanoq 

iliuuseqartoqartariaqarnersoq. 

Naalakkersuisut ilisimatitsipput Illorsuit suli ulorianaatilittut nalilerneqartoq. Maannakkorpiaq qanittukkut 

annertuunik qaqqap sisoortoqarnissaanut takussutissaqannginnera ulorianartorsiortoqarunnaarneranik 

isumaqanngilaq. Taamaattumik aalajangiinissatta suliatigut ilisimasanik tunngaveqarluarnissaat 

qulakkiissallugu akisussaaffeqarpugut. 

Taamaattumik Naalakkersuisut allannguutissatut siunnersuutaat isumaqatigaarput. Tassani 

isumannaallisaanikkut iliuusissat pisariaqartinneqartut pillugit pilersaarusiortoqassasoq, pilersaarullu 

kingusinnerpaamik UKA 2027-mi saqqummiunneqassasoq siunnersuutigineqarpoq. Pilersaarut Illorsuup 

ammaqqinneqarsinnaaneranut periarfissat paasisaqarfiginerulernissaannut alloriarnerussaaq. 

Illorsuarmiut suliamut peqataatinneqarnissaat suliarlu pillugu ingerlaavartumik erseqqissunillu 

paasissutissinneqartarnissaat pingaaruteqarpoq. Kissaataat tusaaniarneqartariaqarput, periarfissallu 

nalorninartullu pillugit ammasumik eqqortumillu ilisimatinneqartariaqarlutik. 

Taamatut oqaaseqarluta Demokraatit Naalakkersuisuts allannguutissatut siunnersuutaat taperserpaat. 

 


